
ABŞ hipersəs silahını 
uğurla sınaqdan keçirib

ABŞ Hərbi Hava Qüvvələri ARRW (Air-Launched Rapid Response Weapon) 
proqramı çərçivəsində hipersəs silahının prototipinin uğurla sınaqdan keçiril-
diyini bəyan edib.

Bazar ertəsi yayılan bəyanatda deyilir 
ki, ABŞ Hərbi Hava Qüvvələrinin Boeing 
B-52H Stratofortress strateji bombardmançı 
təyyarəsi mayın 14-də Kaliforniyanın cənub 
sahillərində ARRW proqramı çərçivəsində 
hazırlanmış AGM-183A hipersəs raketinin 
uğurlu buraxılışını həyata keçirib.

Təyyarədən ayrıldıqdan sonra ARRW 
raket-daşıyıcı işə düşərək nəzərdə tutulan 
müddət ərzində səs sürətindən beş dəfə 
yüksək sürət yığmışdır.

ABŞ Hərbi Hava Qüvvələrinin silahlan-
ma proqramının rəhbəri general Hit Kollinz 
bildirib ki, sınaq qüsursuz həyata keçirilib 
və bu unikal silah ARRW komandasının 
böyük nailiyyətidir. 

Mayın 11-də Raketdən Müdafiə Agent-
liyinin direktoru Con Xill qeyd etmişdi ki, 
ABŞ Müdafiə Nazirliyi hipersəs və ballistik 
raketləri izləmək üçün hipersəs peyklərin 
prototiplərini  2023-cü ildə orbitə çıxarmaq 
niyyətindədir. 

“Xalq qəzeti”

Birləşmiş Ərəb Əmirliklərinin 
Prezidenti Əlahəzrət Şeyx 
Məhəmməd bin Zayed Al Nəhyana

Əlahəzrət!
Birləşmiş Ərəb Əmirliklərinin Prezidenti 

vəzifəsinə seçilməyiniz münasibətilə Sizi 
səmimi-qəlbdən təbrik edirəm. Bu, ölkənizdə 
Sizə olan böyük etimadın təzahürü, Birləşmiş 
Ərəb Əmirliklərinin inkişafı və çiçəklənməsi 
yolunda xidmətlərinizə verilən yüksək 
qiymətdir.

Biz Azərbaycan Respublikası ilə 
Birləşmiş Ərəb Əmirlikləri arasında 
əlaqələrin hərtərəfli inkişafına bö-
yük əhəmiyyət veririk. Bu il ikitərəfli 
əlaqələrimizin tarixində əlamətdar ildö-
nümü – ölkələrimiz arasında diplomatik 
münasibətlərin qurulmasının 30 illiyini 
qeyd edəcəyik. Məmnunluqla vurğula-
maq istəyirəm ki, bu dövr ərzində siyasi 
əlaqələrimizin yüksək səviyyəsi qar-
şılıqlı fəaliyyətimizin əhatə dairəsinin 
genişlənməsində mühüm rol oynamış, 

iqtisadi, enerji, investisiya və digər 
sahələrdə uğurlu əməkdaşlığımızı 
şərtləndirmişdir.

İnanıram ki, İslam həmrəyliyi kimi 
möhkəm təməl üzərində qurulmuş, qarşı-
lıqlı inam, etimad və dəstəyə əsaslanan 
dostluq əlaqələrimizin daha da inkişa-
fı, əməkdaşlığımızın dərinləşdirilməsi 
istiqamətində birgə səylərimizi bundan son-
ra da müvəffəqiyyətlə davam etdirəcəyik. 

Sizə möhkəm cansağlığı, xoşbəxtlik, 
Birləşmiş Ərəb Əmirliklərinin dost xal-
qının rifahı naminə qarşıdakı məsul 
fəaliyyətinizdə uğurlar arzulayıram. 

Hörmətlə, 
İlham ƏLIYEV 

Azərbaycan Respublikasının 
Prezidenti

Bakı şəhəri, 17 may 2022-ci il

Prezidentin Mətbuat Xidmətinin məlumatı
Mayın 17-də Azərbaycan Respublikasının Prezidenti İlham Əliyev 

Qazaxıstan Respublikasının Prezidenti Kasım-Jomart Tokayevə zəng edib.

Dövlətimizin başçısı Kasım-Jomart 
Tokayevi ad günü münasibətilə təbrik edib, 
ona möhkəm cansağlığı və fəaliyyətində 
uğurlar arzulayıb.

Qazaxıstan Prezidenti göstərilən 
diqqətə və təbrikə görə minnətdarlığını 
bildirib.

Dövlət başçıları ölkələrimiz arasında 
ikitərəfli dostluq münasibətlərinin müxtəlif 

sahələrdə uğurla inkişaf etdiyini vurğu-
layaraq, əlaqələrimizin bundan sonra da 
genişlənəcəyinə əminliklərini ifadə ediblər. 
Söhbət zamanı əməkdaşlığın perspektivləri 
və qarşılıqlı maraq doğuran məsələlər 
ətrafında fikir mübadiləsi aparılıb.

Prezident İlham Əliyev Kasım-Jomart 
Tokayevi Azərbaycana rəsmi səfərə dəvət 
edib. Dəvət məmnunluqla qəbul olunub.

Ermənistanın son 
şansı, yoxsa...               

(bax səhifə 9)

Avropa Azərbaycan iqtisadiyyatına  
20 milyard dollardan çox vəsait yatırıb 

İqtisadiyyat naziri Mikayıl Cabbarov Bakıda keçirilən Avropa İttifaqı–
Azərbaycan biznes forumunda bildirib ki, son on il ərzində Avropa Azərbaycan 
iqtisadiyyatına 20 milyard dollardan çox vəsait yatırıb.

Mikayıl Cabbarov deyib: “Avropa İttifa-
qı (Aİ) Azərbaycanın etibarlı ticari-iqtisadi 
tərəfdaşıdır. Azərbaycanda Aİ-dən olan 
700-dən çox şirkət işləyir. Bu il Azərbaycanla 
Aİ arasında ticarət dövriyyəsinin artımı 
gözlənilir”. 

Nazir qeyd edib ki, 2021-ci ildə 
Azərbaycan iqtisadiyyatı 2020-ci illə 
müqayisədə 5,6 faiz artıb: “Digər göstəricilər, 
o cümlədən neft-qaz və qeyri-neft sahələri 
artıb. 2022-ci ilin əvvəlindən qeyri-neft 
məhsullarının istehsalının artımı təxminən 40 
faiz təşkil edib ki, bu da vergi daxilolmalarının 
artmasına təsir edir. Vergi daxilolmalarında 
artım 250 milyon dollara bərabərdir”.

“Xalq qəzeti”

Türkiyə Qarabağın bərpasında da 
Azərbaycanın ən yaxın müttəfiqidir

Dövlətimizin başçısı çıxışlarında Qaraba-
ğın bərpası məsələsinə toxunarkən, bu işə 
müharibə dövründə, habelə savaşdan sonra-
kı mərhələdə Azərbaycanı fəal dəstəkləyən 
qardaş və dost ölkələrin cəlb edilməsinin 
diqqətdə saxlanılacağını bildirib.

Prezident İlham Əliyev bu barədə deyib: 
“Azad edilmiş ərazilərin qardaş ölkələrlə 
birlikdə bərpa olunması dövründə fəal 

qarşılıqlı əlaqələrimizə ümid edirəm. Mən 
artıq demişəm ki, ilk növbədə və təkcə ilk 
növbədə deyil, ümumiyyətlə, yalnız dost 
ölkələrdən olan şirkətləri cəlb edəcəyik. Dün-
yada belə ölkələr çoxdur, lakin onların ara-
sında elə ölkələr var ki, müharibə dövründə 
və müharibədən sonrakı dövrdə Azərbaycanı 
fəal dəstəkləyiblər…”. 

(ardı 4-cü səhifədə)

Azərbaycanda əldə edilən inkişaf 
əməkdaşlıq üçün böyük imkanlar yaradır 
Prezident İlham Əliyev İsrailin kənd təsərrüfatı və 

kənd yerlərinin inkişafı nazirini qəbul edib

Azərbaycan Respublikasının Prezidenti İlham Əliyev mayın 17-də 
İsrailin kənd təsərrüfatı və kənd yerlərinin inkişafı naziri Oded Foreri 
qəbul edib.

Görüşdə Azərbaycanla İsrail 
arasında iqtisadi əlaqələrə toxu-
nuldu, kənd təsərrüfatı sahəsində 
həyata keçirilən əməkdaşlığın 
perspektivlərindən danışıldı. 
İsrailin müasir texnologiyalarının 
Azərbaycanın kənd təsərrüfatında 
tətbiqi ilə bağlı fikir mübadiləsi 
aparıldı.

Oded Forerin səfərinin kənd 
təsərrüfatı sahəsində əməkdaşlığın 
genişləndirilməsi işinə töhfə 
verəcəyinə əminlik ifadə olundu.

Dövlətimizin başçısı müasir 
dövrdə ərzaq təhlükəsizliyinin bütün 

ölkələr, o cümlədən Azərbaycan üçün 
də prioritet məsələ olduğunu qeyd 
edərək, ölkəmizdə kənd təsərrüfatının 
inkişafı sahəsində görülən işlərdən 
danışdı. Prezident İlham Əliyev yerli 
kənd təsərrüfatı istehsalının və ixra-
catın əhəmiyyətli dərəcədə artdığını 
vurğuladı, eyni zamanda, idxaldan 
asılılığın maksimum dərəcədə azaldıl-
ması istiqamətində də işlərin həyata 
keçirildiyini dedi.

Erməni işğalından azad edilmiş 
ərazilərdə görülən işlərdən danışan 
dövlətimizin başçısı bu torpaqlarda 
dərhal kənd təsərrüfatı layihələrinin 

həyata keçirilməsinə başlanıldığını 
və artıq müəyyən nəticələrin əldə 
edildiyini bildirdi. İşğal dövründə 
ermənilərin ərazilərimizdə ekolo-
ji soyqırımı törətdiyini vurğulayan 
Prezident İlham Əliyev xüsusilə 
bunun nəticəsində bu yerlərin su 
mənbələrindən də məhrum olun-
duğunu, buna görə hazırda həmin 
ərazilərdə su mənbələrinin bərpası 
və irriqasiya sistemi ilə bağlı geniş-
miqyaslı işlərin planlaşdırıldığını qeyd 
etdi.

Oded Forer kənd təsərrüfatı 
sahəsində ölkələrimizin müva-
fiq qurumları arasında yaxşı 
əməkdaşlığın mövcud olduğunu 
dedi, Bakıda keçiriləcək “Caspi-
an Agro 2022” - Beynəlxalq Kənd 

Təsərrüfatı Sərgisinin əhəmiyyətini 
qeyd etdi və eyni zamanda, 
Azərbaycan-İsrail kənd təsərrüfatı 
biznes forumunda iştirak etmək 
üçün onunla birlikdə İsraildən xeyli 
sayda şirkətin nümayəndələrinin 
də gəldiyini məmnunluqla bildirdi. 
İsrailin kənd təsərrüfatı sahəsində 
yaxşı təcrübəsinin olduğunu qeyd 
edən nazir bu təcrübəni azərbaycanlı 
həmkarları ilə bölüşməsindən 
məmnunluğunu ifadə etdi.

Oded Forer bildirdi ki, 
Azərbaycanda əldə edilən inkişafın 
böyük imkanlar yaratdığı nəzərə 
alınaraq Qarabağ regionunda da 
əməkdaşlıq üçün yaxşı potensial var.

AZƏRTAC Ermənistanın 30 ilə yaxın bir müddətdə işğal altında saxladığı və Vətən 
müharibəsində əldə edilən parlaq qələbə ilə azad edilən ərazilərimizdə tikinti 
işlərinə dövlət vəsaiti ilə yanaşı, yerli və xarici investisiya da cəlb edilir. Böyük 
quruculuq layihələrinə dost ölkələrin qoşulması siyasəti isə Azərbaycanın 
beynəlxalq aləmdə mövqeyini daha da möhkəmləndirir.

İsveçin xarici işlər naziri 
ölkənin NATO-ya üzvlüklə 
bağlı müraciətini imzalayıb 

İsveçin Xarici İşlər naziri Ann Linde ölkənin  
NATO-ya üzvlüklə bağlı müraciətini imzalayıb.

Nazir açıqlama verərək bildirib ki, İsveçin üzvlük müraciəti 
Finlandiyanın analoji müraciəti ilə eyni zamanda təqdim oluna-
caq. A.Linde sənədin baxılmasının və ratifikasiyasının bir ilədək 
davam edə biləcəyini vurğulayıb.

İsveçin Baş naziri Maqdalena Andersson bazar ertəsi qeyd 
edib ki, ölkə İsveç xalqının təhlükəsizliyini təmin etmək üçün 
Finlandiya ilə birlikdə NATO-ya daxil olmalıdır. 

Qeyd edək ki, İsveçin NATO-ya üzvlüklə bağlı müraciəti 
ötən gün hökumət tərəfindən qəbul edilib. Finlandiya Prezidenti 
Sauli Niinistö dünən İsveçə dövlət səfəri zamanı İsveç kralı və 
baş nazirlə görüşərək müxtəlif məsələri müzakirə etmişdir.  

“Xalq qəzeti”

ABŞ hərbçilərini Somaliyə qaytarır
ABŞ Prezidenti Co Bayden ordu-

nun Somalidəki mövcudluğunu bərpa 
etmək qərarına gəlib.

Ağ Evin yüksək rütbəli rəsmisi bildirib ki, 
Prezident Bayden ABŞ Müdafiə Nazirliyinin 
qüvvələri Şərqi Afrikaya qaytarmaq təklifini 
təsdiqləyib. 

Mənbə qeyd edib ki, Somaliyə 500 nəfərə 
qədər hərbçi göndəriləcək. Onlar bölgənin 
digər ölkələrindən Somaliyə yönəldiləcəklər.

Qeyd edək ki, ABŞ-ın keçmiş prezidenti 
Donald Tramp 2020-ci ildə bütün ABŞ qoşun-
larının 2021-ci ilin əvvəlinə qədər Somalidən 

çıxarılması barədə qərar qəbul etmişdi.

“Xalq qəzeti”



18 may 2022-ci il, çərşənbə4
Türkiyə Qarabağın bərpasında da 
Azərbaycanın ən yaxın müttəfiqidir

(əvvəli 1-ci səhifədə)
Bərpa-quruculuq layihələrinin 

icrası başlayandan ötən müddətdə 
bu prosesdə Türkiyə şirkətlərinin 
fəaliyyəti daha çox diqqət çəkib. Qardaş 
ölkənin “Kolin İnşaat” özəl qurumunun 
Azərbaycandakı layihə rəhbəri Nihat 
Yıldırım erməni faşizminin yerlə-yeksan 
etdiyi yaşayış sahələrinin yenidən 
qurulmasında həvəslə çalışdıqlarını 
deyib. O daha sonra Əhmədbəyli- 
Horadiz-Mincivan-Ağbənd avtomobil 
və Horadiz-Mincivan- Ağbənd dəmir 
yollarının nəzərdə tutulan cədvəl üzrə 
aparıldığını bildirərək, vurğulayıb: 
“Avtomobil yolu 124 kilometr, dəmir 
yolu 114 kilometrdir. Hər iki yol Araz 
çayı boyunca Ermənistan sərhədinə 
qədər uzanacaq. Bu yol Ermənistan 
tərəfindən inşa olunacaq əlavə yolla 
və Naxçıvanın içərisindən keçən 170 
kilometrlik yollarla İğdırdan Bakıya 
birbaşa ən əhəmiyyətli ticarət və turizm 
yolu olacaq”.

“Qarşımıza çıxa biləcək ən 
əsas problem ərazidəki minaların 
təmizlənməsidir. Buna görə də ərazinin 
minalardan təmizlənməsi bizim üçün 
çox vacibdir. Bu yolun inşası zama-
nı heç bir işçimizin zərər görməsini 
istəmirik. Mina təmizlənməsi bitdikdən 
sonra bütün əməkdaşlarımızla yolun 
ən tez zamanda bitməsi üçün çalışaca-
ğıq”,– N.Yıldırım vurğulayıb.

Xatırladaq ki, hazırda Qara-
bağ və Şərqi Zəngəzurun bərpası 
prosesinə cəlb edilən Türkiyə şirkətləri 
Azərbaycan üçün strateji önəm daşıyan 
Füzuli-Şuşa avtomobil yolunun inşasın-
da, eyni zamanda, Göygöl bölgəsindən 
Kəlbəcərə magistralın çəkilişində, digər 
infrastruktur layihələrinin icrasında, 
habelə tarixi abidələrimizin bərpasında 
səmərəli fəaliyyət göstərirlər. 

Prezident İlham Əliyev Türkiyənin 

Qarabağın bərpasına böyük dəstək 
verdiyini daim xatırladıb. Dövlətimizin 
başçısı çıxışlarının birində bu barədə 
deyib: “Bu bölgələrin - Şərqi Zəngəzur 
və Qarabağ bölgələrinin bərpası üçün 
bizə ən çox dəstək verən yenə də 
qardaş Türkiyəmizdir. Türkiyənin bir çox 
şirkətləri bu gün bizim üçün çox önəmli 
infrastruktur layihələrində çalışırlar, – 
körpülər, tunellər, yollar, dəmir yolları, 
elektrik stansiyaları, hava limanları,– 
bütün bu işlərdə fəal iştirak edirlər. 
Hörmətli Cümhurbaşqanı ilə birlikdə 
açdığımız Füzuli Hava Limanının inşa-
sında Azərbaycan şirkətləri ilə bərabər, 
12 türk şirkəti iştirak etmişdir. Hesab 
edirəm, məhz buna görə biz hava lima-
nını rekord müddət ərzində, cəmi 8 ay 
ərzində inşa edə bildik. Hazırda Türkiyə 
şirkətləri, eyni zamanda, Zəngilan Hava 
Limanının inşasında iştirak edirlər 
və bizim digər layihələrimizdə iştirak 
edəcəklər”. 

Qardaş ölkənin Şərqi Zəngəzur və 
Qarabağın bərpasında fəal iştirakından 
danışarkən, bir məqama da toxunmaq 
istərdik. Amma əvvəlcə onu deyək ki, iş-
ğal dövründə ermənilər tərəfindən bas-
dırılan çoxsaylı minalar indi yüz minlərlə 
məcburi köçkünün öz dədə-baba 
yurdlarına qaytarılmasına ciddi maneə 
yaradıb. Düzdür, Prezident İlham Əliyev 
Ermənistanı mina xəritələrini verməyə 
məcbur etmək üçün məqsədyönlü və 
prinsipial siyasət aparıb. Düşmən ölkə 
bununla bağlı tank və piyada əleyhinə 
minalanma xəritələrinin müəyyən 
hissəsini Azərbaycana qaytarıb. Lakin 
həmin xəritələrin böyük bir qismində 
dəqiqlik öz ifadəsini tapmayıb. 

Türkiyə bu problemin həllində də 
Azərbaycana dəstəyini əsirgəməyib. 
Mina və partlayıcı qurğuların 
zərərsizləşdirilməsi üzrə qardaş 
ölkənin hərbi istehkamçılarının ilk 
qrupu Azərbaycana hələ 2020-ci il 

noyabrın 30-da, yəni müharibə başa 
çatdıqdan 20 gün sonra göndərilib. 
Qrup Azərbaycan Ordusuna işğaldan 
azad edilmiş ərazilərin minalardan 
təmizlənməsində kömək göstərməyə 
başlayıb.

Qardaş Türkiyə Azərbaycana 
indiyədək 25 ədəd “MEMMAT” (Mexa-
niki Mina Təmizləmə Təchizatı) mina 
təmizləyən maşın göndərib.

Azərbaycan Ordusunun Mühəndis 
Qoşunları İdarəsinin rəisi general-ma-
yor Anar Kərimovun sözlərinə görə, bu 
texnikanın üstünlüyü ondan ibarətdir ki, 
500 metr məsafədən idarə edilir və artıq 
maşın işlədiyi əraziyə insanın daxil ol-
masına ehtiyac qalmır. Partlayış da baş 
verərsə, insan təhlükə ilə üzləşmir. 

Bunlardan əlavə, Türkiyə Milli 
Müdafiə Nazirliyi Azərbaycan 
Fövqəladə Hallar Nazirliyinə 10 xüsusi 
təlim keçmiş minaaxtaran it hədiyyə 
edib. Azərbaycan kinoloqları Türkiyədə 
mina axtarışı və təmizlənməsi təlimləri 
keçib.

Türkiyənin Qarabağ və Şərqi 
Zəngəzurun bərpasında iştirakı ötən 
il iyun ayının 15-də qardaş ölkənin 
Prezidenti Rəcəb Tayyib Ərdoğanın 
Azərbaycana səfəri çərçivəsində 
Şuşada Prezident İlham Əliyevlə birgə 
“Azərbaycan Respublikası ilə Türkiyə 
Respublikası arasında müttəfiqlik 
münasibətləri haqqında” imzalanan 
Şuşa Bəyannaməsində də öz ifadəsini 
tapıb. Sənəddə bir sıra məsələlərlə 
yanaşı, Zəngəzur dəhlizinin siyasi-
iqtisadi əhəmiyyəti diqqətə çatdırıla-
raq, Naxçıvan Muxtar Respublikası 
ilə Azərbaycanın qərb rayonlarını 
birləşdirən yeni nəqliyyat kommunika-
siyalarının inşasının reallaşdırılması 
nəzərdə tutulub. Türkiyə Prezidenti 
Rəcəb Tayyib Ərdoğan bir sıra 
bəyanatlarında Azərbaycanın Zəngəzur 
dəhlizi layihəsini çox əhəmiyyətli hesab 

edərək, onu dəstəkləyib. Qardaş 
ölkənin rəhbəri sözügedən layihənin 
həyata keçirilməsi ilə Şərqdən Qərbə 
hər kəsin istifadə edə biləcəyi yeni bir 
ortaq dəhliz açılacağını, bunun çox bö-
yük əhəmiyyət kəsb edəcəyini bildirib. 

Şuşa Bəyannaməsində Zəngəzur 
dəhlizinin davamı kimi Naxçıvan-
Qars dəmir yolunun tikintisinin də 
Azərbaycanla Türkiyə arasında 
nəqliyyat-kommunikasiya əlaqələrinin 
intensivləşməsinə mühüm töhfə 
verəcəyi öz ifadəsini tapıb. 

Hazırda icrasında qardaş ölkə 
şirkətlərinin də iştirak etdiyi Zəngəzur 
dəhlizi yolunun ölkəmizdən keçən 
hissəsində yuxarıda vurğuladığımız 
kimi, tikinti işləri sürətlə və keyfiyyətlə 
davam etdirilir. Yol üzərində körpü və 
tunellər inşa olunur. Artıq yolun bəzi 
hissələrinin asfaltlanması prosesi də 
uğurla həyata keçirilir. 

Qarabağda türk və azərbaycanlı 
investorlar tərəfindən reallaşdırılan 
“Dost Aqropark” layihəsi barədə də bəzi 
məqamlara diqqət yetirmək istərdik. 
Xatırladaq ki, Zəngilan rayonunda 
bu aqroparkın yaradılması mühüm 
tarixi hadisədir. Belə ki, qardaş ölkənin 
dəstəyi ilə qurulan müəssisənin otlaq 
sahələrində 4 min baş cins qarama-
lın yetişdirilməsi, əkinçilik məhsulları 
istehsalı və digər fəaliyyətləin həyata 
keçiriləcəyi nəzərdə tutulur. 

Kompleks, həmçinin bölgənin 
toxum, gübrə və kənd təsərrüfatı 
avadanlığına tələbatını da ödəyəcək. 
“Dost Aqropark”da “Ağıllı kənd 
təsərrüfatı” texnologiyaları, bərpaolunan 
enerji və dayanıqlı kənd təsərrüfatı 
mexanizmlərinə əsaslanan fəaliyyət 
qurulacaq. Aqropark tam işə düşdükdən 
sonra burada 500 nəfərə iş imkanı 
yaradılacaq. Bir sözlə, “Dost Aqro-
park” Azərbaycan və Türkiyənin qida 
təhlükəsizliyinə töhfə verəcək.

Layihə başa çatdıqda 6 min hektar 
sahədə bitki mənşəli istehsal və texnika 
sahələri yaradılacaq, 10 min baş cins 
heyvanın yetişdirilməsi üçün maldarlıq, 
eləcə də toxumçuluq və şitilçilik sahələri 
salınacaq. Bununla yanaşı, bütün 
bölgəni əhatə edən inteqrasiya olunmuş 
ət emalı və qablaşdırma müəssisəsi qu-
rulacaq, tutumu 100 min ton olan kənd 
təsərrüfatı anbarı tikiləcək. 

Azərbaycanda Toğanalı-Kəlbəcər 
yolunda ən böyük-11 min 600 metrlik 
Murovdağ tunelini türk şirkəti “Çingiz 
İnşaat” inşa edir. Bundan başqa Qorçu 
aeroportunun 3,5 kilometrliyində Laçın-
Kəlbəcər tuneli də var.

Ümumiyyətlə, işğaldan azad olunan 
ərazilərimizdə Türkiyənin dəstəyi ilə 
turizm, kənd təsərrüfatı, dağ-mədən 
və hasilat sənayesi, tikinti materialları 
istehsalı, alternativ enerji kimi potensial 
sektorların yenidən canlandırılması 
və ölkə iqtisadiyyatına inteqrasiya-
sı, habelə bölgədə yeni nəqliyyat-
logistika dəhlizlərinin formalaşdırıl-
ması istiqamətində həyata keçirilən 
tədbirlər qardaş ölkə ilə əlaqələrimizin 
genişləndirilməsində yeni perspektivlər 
vəd edir.

Vaqif BAYRAMOV,  
“Xalq qəzeti”

Azərbaycan–Türkiyə strateji 
müttəfiqliyi regional inkişaf 
baxımından mühüm önəm daşıyır

Ölkə rəhbərinin aşağıdakı sözləri isə 
Azərbaycan xalqının qardaş Türkiyəyə yönələn 
minnətdarlıq duyğuları kimi diqqət çəkdi: “İkinci 
Qarabağ savaşı bizim müştərək, ortaq şanlı 
tariximizdir. Otuzillik işğala son qoyduq və sa-
vaşın ilk günündə hörmətli Prezident, qardaşım 
Rəcəb Tayyib Ərdoğanın “Azərbaycan yalnız 
deyil, Türkiyə Azərbaycanın yanındadır” deməsi 
bir çoxları üçün ciddi mesaj oldu. Savaşın son 
dəqiqəsinə qədər – Şuşa şəhərində bayrağımız 
ucalana qədər Türkiyə bizim arxamızda idi, bizə 
arxa idi, dayaq idi və Azərbaycan xalqı heç vaxt 
bu qardaşlığı unutmayacaq”.

Türkiyə şirkətləri Vətən müharibəsindən 
sonra Qarabağın bərpasında da öz köməklərini 
əsirgəməyərək, respublikamız üçün strateji 
önəm daşıyan Zəfər yolunun inşasının başa 
çatdırılmasında səmərəli fəaliyyət göstəriblər. 
Onlar digər infrastruktur layihələrin icrasında və 
tarixi abidələrimizin bərpasında da Azərbaycana 
qardaşlıq köməklərini əsirgəməyiblər. 

Azərbaycan Prezidenti İlham Əliyev  
Rizə–Artvin Hava Limanının açılış 
mərasimindəki çıxışında bu barədə deyib: “Bu 
gün də biz bir yerdəyik, Qarabağın bərpası 
işində bərabər, çiyin-çiyinə çalışırıq. Bir çox 
Türkiyə şirkətləri, o cümlədən xarüqə adlandı-
rılan bu gözəl hava limanını inşa edən şirkət 
də Qarabağda bərpa işləri ilə məşğuldur. Bizim 
minlərlə türk qardaşımız bu gün Azərbaycanda 
Qarabağın bərpası ilə bağlı öz işini görür, öz 
sözünü deyir”.

Prezident İlham Əliyev çıxışında hava 
limanının açılmasını Türkiyədə gedən uğurlu 
quruculuğun təzahürü kimi qiymətləndirməklə 
bərabər, qardaş ölkənin gündən-günə 
gücləndiyini, sürətlə inkişaf etdiyini bildirib. Bu 
nailiyyətin təməlində isə Prezident Rəcəb Tayyib 
Ərdoğanın apardığı məqsədyönlü siyasətin 
dayandığını vurğulayıb. Dövlətimizin başçısı 
daha sonra deyib: “Türkiyə bu gün nəinki dünya 
miqyasında böyük güc mərkəzinə çevrilib, 
söz sahibi olub, eyni zamanda, ölkə içində də 
böyük layihələr icra etməyə qadirdir. Bunların 
arasında xüsusilə insanlara xidmət göstərən 
layihələri qeyd etmək istərdim. Hava liman-
ları, su anbarları, yollar, körpülər, məktəblər, 
xəstəxanalar – bütün bunlar Türkiyənin inki-
şafını, gücünü göstərən amillərdir və bütün bu 
işlərin mərkəzində insan amili dayanır, dövlət 
siyasəti dayanır”.

Prezident İlham Əliyev nitqində Azərbaycan 
ilə Türkiyənin dünya miqyasında bir-birinə 
ən yaxın ölkələr olduğunu və bu dövlətlərin 

çox böyük sınaqlardan uğurla keçdiklərini 
də diqqətə çatdırıb: “Keçən il bizim qədim və 
tarixi şəhərimizdə – Şuşa şəhərində Türkiyə 
ilə Azərbaycan arasında Birgə Bəyannamənin 
imzalanması bizim əlaqələrimizi müttəfiqlik 
səviyyəsinə qaldırdı. Biz həm dostuq, həm 
qardaşıq, həm də artıq rəsmən müttəfiqik. Bu 
siyasət bizə atalarımızdan qalan mirasdır, atala-
rımızın vəsiyyətidir və biz bu vəsiyyətə sadiqik”.

“Azərbaycan Respublikası ilə Türkiyə 
Respublikası arasında müttəfiqlik münasibətləri 
haqqında Şuşa Bəyannaməsi”ndən söz 
düşmüşkən, qeyd edim ki, bu mühüm sənəddə 
iki ölkə arasındakı ikitərəfli münasibətlərin 
daha da genişləndirilməsi perspektivləri diqqət 
mərkəzində saxlanılaraq, iqtisadi əməkdaşlığın 
gücləndirilməsi də önəmli vəzifələrdən biri-
dir. Məhz elə bu məsələyə böyük əhəmiyyət 
verilməsinin məntiqi nəticəsidir ki, hazırda 
Türkiyə 4,5 milyard dollarlıq ticarət dövriyyəsi 
ilə Azərbaycanın ikinci ən böyük ticarət 
tərəfdaşıdır. Qardaş ölkə ilə iqtisadi əlaqələr 
getdikcə güclənir. Bu qonşu Türkiyədən idxalın 
artımında da özünü aydın göstərir. 

Türkiyə Respublikası bütün sahələrdə oldu-
ğu kimi, kənd təsərrüfatında da Azərbaycanın 
etibarlı tərəfdaşıdır. Hər iki dövlət aqrar 
tədqiqatlar, təhsil, pambıqçılıq, toxumçu-
luq, baytarlıq, aqrar sığorta və digər sahələr 
üzrə sıx və səmərəli əməkdaşlıq edir. Kənd 
təsərrüfatı məhsulları üzrə qarşılıqlı ticarət 
əlaqələri getdikcə güclənir və bu sahədə 
ticarət dövriyyəsinin artırılması üçün birgə 
səy göstərilir. Azərbaycan Türkiyənin aqrar 
sahədə müasir texnologiyaların tətbiqinə dair 
təcrübəsindən yararlanmaqda da maraqlıdır.

Sevinc HÜSEYNOVA,  
Milli Məclisin deputatı

Azərbaycan və Türkiyənin dövlət başçıları İlham Əliyev və Rəcəb Tayyib 
Ərdoğan arasında uğurla davam edən səmimi dostluq və qardaşlıq 
münasibətləri, tərəfdaşlığın genişləndirilməsinə verdikləri böyük 

önəm bu ölkənin Rizə-Artvin Hava Limanının açılış mərasimində bir daha öz 
təsdiqini tapdı. Prezident İlham Əliyev mərasimdəki çıxışında bu barədə ətraflı 
bəhs edərək, Türkiyə-Azərbaycan birliyinin sarsılmaz olduğunu vurğuladı və 
adıçəkilən hava limanının istifadəyə verilməsi mərasimini bu birliyin növbəti 
parlaq təzahürü kimi dəyərləndirdi. Dövlətimizin başçısı, həmçinin iki ölkənin 
hər zaman – istər xoş, istərsə də çətin günlərdə bir-birinin yanında olduğunu, 
İkinci Qarabağ savaşının ilk saatlarından son gününə qədər Rəcəb Tayyib 
Ərdoğan, qardaş Türkiyə xalqı tərəfindən Azərbaycana mənəvi-siyasi dəstək 
göstərildiyini bildirdi.

Dənizi dolduraraq inşa edilən beş 
hava limanının ikisi Türkiyədədir

Açılış mərasiminin keçirildiyi 
məkanda Azərbaycan Prezidenti 
İlham Əliyev ilə Türkiyə Prezidenti 
Rəcəb Tayyib Ərdoğanın görüşünü 
televiziyadan izlədik. Görüşdə dövlət 
başçıları energetika, nəqliyyat, ener-
ji təhlükəsizliyi ilə bağlı əməkdaşlıq 
məsələlərini, həmçinin bölgədəki 
vəziyyəti müzakirə etdilər. Söhbət 
zamanı postmünaqişə dövrü, 
Azərbaycan ilə Ermənistan və Türkiyə 
ilə Ermənistan arasında əlaqələrin nor-
mallaşdırılması ilə bağlı fikir mübadiləsi 
aparıldı. Türkiyənin Milliyyətçi Hərəkat 
Partiyasının sədri Dövlət Bağçalının 
Prezident İlham Əliyevə ulu öndər 
Heydər Əliyevlə görüşlərini əks etdirən 
fotoları və üzərində “Qarabağ Fatehi” 
yazısı olan tapança hədiyyə etməsi 
dövlət başçımıza qardaş ölkənin 
bütün dairələrində yüksək ehtiram 
göstərilməsinin ifadəsidir.

Yenidən qardaş Türkiyə tor-
pağında olmağından məmnunluq 
ifadə edən Prezident İlham Əliyev 
açılış mərasimindəki çıxışında bu 
münasibətə dəyər verərək dedi: “Bu 
gün sizinlə bərabər olmaq mənim üçün 
böyük xoşbəxtlikdir. Bu gün bu gözəl 
mərasimdə Azərbaycan Prezidentinin 

iştirakı Türkiyə – Azərbaycan birliyinin 
növbəti təzahürüdür. Biz hər zaman 
bir yerdəyik – xoş günlərdə, yaxşı 
günlərdə, çətin günlərdə də və İkinci 
Qarabağ savaşı bunu bir daha bütün 
dünyaya göstərdi. Savaşın ilk saatların-
dan son gününə qədər mənim qarda-
şım bizim yanımızda idi, qardaş Türkiyə 
xalqı bizim yanımızda idi”.

İkinci Qarabağ savaşını müştərək, 
ortaq şanlı tarix adlandıran Prezident 
otuz illik işğala son qoyulduğunu 
bildirdi: “Savaşın ilk günündə hörmətli 
Prezident, qardaşım Rəcəb Tayyib 
Ərdoğanın “Azərbaycan yalnız deyil, 
Türkiyə Azərbaycanın yanındadır” – 
deməsi bir çoxları üçün ciddi mesaj 
oldu. Savaşın son dəqiqəsinə qədər– 
Şuşa şəhərində bayrağımız ucalana 
qədər Türkiyə bizim arxamızda idi, bizə 
arxa idi, dayaq idi və Azərbaycan xalqı 
heç vaxt bu qardaşlığı unutmayacaq”.

Dövlət başçımız bu gün də bir yerdə 
olduqlarını, Qarabağın bərpası işində 
bərabər, çiyin-çiyinə çalışdıqlarını, bir 
çox Türkiyə şirkətlərinin, o cümlədən 
xariqə adlandırılan bu gözəl hava lima-
nını inşa edən şirkətin də Qarabağda 
bərpa işləri ilə məşğul olduğunu, minlərlə 
türk qardaşımızın bu gün Qarabağın 

bərpası ilə bağlı iş gördüyünü, öz sö-
zünü dediyini vurğuladı. Rizəyə ilk dəfə 
gəldiyini, bu diyar haqqında çox eşit-
diyini, təyyarədə pəncərədən, həm də 
buradan seyr edərkən bu yeri cənnətə 
bənzətdiyini deyən dövlət başçımız 
Rizənin, Artvinin, Qara dəniz bölgəsinin 
gözəl, füsunkar təbiətinin böyük sərvət, 
amma ən böyük sərvətin bu bölgənin 
mərd, vətənpərvər, döyüşkən, Türkiyə 
Cümhuriyyətinin keşiyində duran insan-
lar olduğunu bildirdi. Rizəlilərin mərasim 
yeri ilə bərabər ərazinin ətrafındakı 
yüksəkliklərə qalxaraq açılış mərasimini 
izləmələri, həm dövlət başçımıza olan 
sevgini, hörməti, həm də yaşadıqları 
şəhərdə beynəlxalq hava limanının açılı-
şına sevindiklərini göstərirdi.

R.T.Ərdoğan çıxışında xalqa xidmət 
siyasətinin son nümunəsi olan bu hava 
limanının adi bir layihə olmadığını 
diqqətə çatdırdı. O, dünyada dəniz 
üzərində inşa edilən cəmi beş hava 
limanının fəaliyyət göstərdiyini, onun da 
açılışı edilən Rizə – Artvinlə birlikdə iki-
sinin Türkiyədə olduğunu, hava limanla-
rının sayının 26-dan 58-ə çatdırdıqlarını 
vurğuladı. Prezident çıxışında təhsil, 
səhiyyə, abadlaşdırma, yeni yaşıllıqla-
rın və istirahət ocaqlarının yaradılması 

üçün də çoxsaylı layihələrin həyata 
keçirildiyini qeyd etdi. R.T.Ərdoğan 
hərtərəfli dövlət siyasəti sayəsində 
Türkiyənin inamla və qətiyyətlə 
irəlilədiyini, dünyanın ən güclü və 
beynəlxalq səviyyədə söz sahibi olan 
ölkələrindən birinə çevrildiyini vurğuladı. 
Türkiyənin bütün bölgələri kimi, Rizə və 
Artvinin də kompleks inkişafı üçün ardı-
cıl tədbirlərin davam etdirildiyini söylədi. 
Qeyd edək ki, bu hava limanı dənizi 
doldurmaqla inşa edilib. Məlumdur ki, 
Rizə– Artvin bölgəsi Anadolu ərazisində 
ən mürəkkəb coğrafi relyefə malikdir. 
Türkiyədə həyata keçirilən regionların 
inkişafı və mövcud potensialdan daha 
səmərəli istifadə edilməsi strategiya-
sına uyğun olaraq, yeni hava və dəniz 
limanlarının inşası, eləcə də dəmir yolu 
və avtomagistralların tikintisi, körpülərin 
salınması, tunellərin çəkilməsi mühüm 
istiqamətlərdəndir. Məhz bu strategiya 
sayəsində həyata keçirilən layihələr 
bütün növ daşımalarda əhəmiyyətli 
irəliləyişlər yaradıb.

Rizə –Artvin Hava Limanının 
istifadəyə verilməsi türk coğrafiyasının 
birləşməsi, Zəngəzur dəhlizinə daha bir 
həlqənin əlavə olunması baxımından 
əhəmiyyətli hadisədir. Xatırladaq ki, ha-
zırda Türkiyədə mövcud olan 58 hava 
limanından 37-də beynəlxalq uçuşlar 
həyata keçirilir. Rizə –Artvin Hava 
Limanının bu sıraya daxil olması Qara 
dəniz sahili ölkələri ilə hava nəqliyyatı 
və gəmi – bərələrlə daşımalar və turizm 
üçün böyük imkanlar yaradır.

Açılış mərasimindəki görüş, 
çıxışlarda səsləndirilən fikirlər onu 
sübut edir ki, Azərbaycan – Türkiyə 
müttəfiqliyi hər iki qardaş dövlətin 
geostrateji hədəflərinə istiqamətlənib. 
Bu müttəfiqlik Azərbaycanı regionun 
güc mərkəzinə çevirməklə yanaşı, həm 
də Azərbaycanı dünya güclər tarazlıq 
sistemində öz yerini almasında ol-
duqca əhəmiyyətli siyasi və geosiyasi 
hadisədir. 

Aydın HÜSEYNOV,  
Milli Məclisin deputatı

Türkiyədə sayca 58-ci Rizə – Artvin Beynəlxalq Hava Li-
manının açılışına Azərbaycan Prezidenti İlham Əliyevin dəvət 
olunması, iştirakı, bu tədbirdə ona olduqca yüksək diqqətin, 
hörmətin və ehtiramın göstərilməsi, Türkiyə – Azərbaycan stra-
teji müttəfiqliyinin çox yüksək səviyyədə olduğunun bir daha 
bütün dünyaya bəyan edilməsidir. Azərbaycan – Türkiyə qardaş-
lığı, müttəfiqliyi çox təbii əsaslar üzərində qurularaq inkişaf edir. 
Bu müttəfiqlik Şuşa Bəyannaməsi ilə bir daha möhkəmlənərək 
dünyaya açıq şəkildə yayılıb.

Əməkdaşlıq və qardaşlıq nümunəsi

– Azərbaycan–Türkiyə əlaqələrinin bu 
strateji əməkdaşlıq səviyyəsinə çatması, 
təbii ki, hər iki ölkənin dövlət başçılarının 
davamlı səyləri, xüsusi xidmətlərilə mümkün 
olub. Xatırladım ki, möhtərəm Prezidentimiz 
İlham Əliyev müxtəlif beynəlxalq tədbirlərdə 
Türkiyəyə birmənalı dəstəyini ifadə edir. Eyni 
münasibəti qardaş ölkənin lideri Rəcəb Tayyib 
Ərdoğan da sərgiləyir. Bu, dövlətlərimiz və 
xalqlarımız arasında mövcud olan həmrəyliyin 
və birliyin təcəssümüdür. Azərbaycanla 
Türkiyənin əməkdaşlıq əlaqələri dünyada na-
dir müttəfiqlik nümunəsidir. Münasibətlərimizin 
daha da dərinləşməsində ötən il iyunun 15-də 
imzalanmış Şuşa Bəyannaməsini xüsusi 
olaraq qeyd etmək istərdim. Bəyannamədəki 
bütün müddəalar keyfiyyətcə daha yüksək iş-
birliyinin təminatı üçün əlverişli imkan yaradır. 

Vətən müharibəsi dövründə qardaş ölkənin 
mənəvi və diplomatik dəstəyini isə heç zaman 
unutmaq olmaz. Əks-hücum əməliyyatları 
başlayan ilk saatlardan cənab Rəcəb Tay-
yib Ərdoğan başda olmaqla bütün Türkiyə 
xalqının bizi dəstəkləməsi, sözün həqiqi 
mənasında, təmənnasız qardaşlığın sarsılmaz 
gücünü bütün dünyaya göstərdi. Türkiyənin 
dövlət strukturları Azərbaycanın qələbəsi üçün 
bütün sferalarda böyük əzmkarlıq göstərdi. Nə 
qədər beynəlxalq təzyiqlər olsa da, Türkiyə 
qardaşlıq dəstəyi mövqeyindən geri çəkilmədi. 
Bu, tarixə düşmüş böyük qardaşlığın ən par-
laq səhifəsi idi.

Dövlət başçılarının qarşılıqlı səfərlərini 
xatırladan Milli Məclisin deputatı qeyd edib 
ki, Azərbaycan və Türkiyə şad gündə də, dar 
gündə də hər zaman biri-birinin yanındadır: 

– Cənab Rəcəb Tayyib Ərdoğanın  
2020-ci il dekabrın 10-da Bakıda keçirilmiş 
Zəfər paradında iştirak etməsi, işğaldan azad 
olunmuş Azərbaycan ərazilərinə səfər etməsi, 
eləcə də Füzuli Beynəlxalq Hava Limanının 
açılışına qatılması ortaq sevincimizin təntənəsi 
idi. Bu gün bu münasibətlər bütün dünyaya 

nümunə olacaq səviyyədədir. 
Bugünlərdə isə Türkiyədə Rizə – Artvin 

Hava Limanının açılış mərasimi keçirildi. 
Belə bir mötəbər tədbirdə Türkiyə Prezi-
denti Rəcəb Tayyib Ərdoğanın dəvəti ilə 
Azərbaycan Prezidenti İlham Əliyevin də ən 
mötəbər qonaq kimi iştirak etməsi, orada 
çıxış edərək hava limanının işinə uğurlar 
arzulaması, qardaş xalqa xeyir-dua verməsi 
münasibətlərimizin yüksək səviyyəsini nüma-
yiş etdirən ən önəmli hadisələrdən biri oldu. 

Həmin təntənədə iki ölkə arasındakı 
münasibətlərin indiki zirvəyə çatmasından da-
nışan dövlətimizin başçısı cənab İlham Əliyev 
Türkiyənin iqtisadiyyatına, o cümlədən turizm 
sahəsindəki yeni birgə layihələrin həyata 
keçirilməsinə böyük töhfələr verəcək Rizə – 
Artvin Hava Limanının açılışında türk qardaş-
larımızla bərabər olmaqdan məmnunluğunu 
 ifadə etdi. 

İnanırıq ki, davamlı olaraq reallaşdırılan 
bütün bu səfərlər, görülən işlər əlaqələrimizi 
daha da dərinləşdirəcək, əməkdaşlığımızı 
möhkəmləndirəcək. Qardaş ölkənin liderinin 
Azərbaycana növbəti səfərini isə hamımız 
səbrsizliklə gözləyirik.

R.TAHİR, 
“Xalq qəzeti”

“Azərbaycan–Türkiyə əlaqələri yüksələn xətlə inkişaf etməkdədir. İki qardaş 
ölkə arasında münasibətlərdə davamlı olaraq yeni parlaq səhifələr açılır. Siyasi, 
iqtisadi və mədəni əlaqələr, nəqliyyat, ticarət, enerji, təhsil, səhiyyə sahəsində 
gerçəkləşdirilən irimiqyaslı layihələr əməkdaşlığımızı yüksək səviyyəyə çatdı-
rıb”. Azərbaycan Həmkarlar İttifaqları Konfederasiyasının sədri, Milli Məclisin 
deputatı Səttar Möhbalıyev ölkə mediasına bu açıqlamasının davamında bildirib:

